
KOMISIONERI PËR MBROJTJEN NGA DISKRIMINIMI 
 

Nr. 1548/1  Prot.                                                                                  Tiranë, më  22 . 12 .2022 

 
 
 

V E N D I M 

 

Nr. 226 , Datë  22 . 12 . 2022 

 

 

Bazuar në nenin 32/1/a dhe nenin 33 të ligjit 10221/2010 “Për Mbrojtjen nga Diskriminimi”, të 

ndryshuar, pranë Komisionerit për Mbrojtjen nga Diskriminimi
1
 është paraqitur ankesa nr. 188, 

datë 05.12.2022, e shtetases E.S kundër Kryeministrit të Republikës së Shqipërisë, në të cilën 

pretendohet për diskriminim për shkak të “gjendjes ekonomike”, “gjendjes civile” (e divorcuar) 

dhe “aftësisë së kufizuar të djalit”. 

Në përfundim të shqyrtimit paraprak të ankesës, Komisioneri për Mbrojtjen nga Diskriminimi, 

 

K O N S T A T O I: 

I. Parashtrimi i fakteve sipas subjektit ankues.  

Sipas shpjegimeve të dhëna në formularin e ankesës, subjekti ankues, ka parashtruar se: “Prej 

pesë vitesh, me anë të disa shkresave i jam drejtuar Kryeministrit të Republikës së Shqipërisë, në 

të cilat kam kërkuar punësim dhe strehim, për të cilat nuk kam marrë përgjigje. Sqaroj se nuk 

kam aplikuar për një nga programet e strehimit. Kam kërkuar pranë zyrës së punës që të 

punësohem por nuk më është gjetur punë. Për sa më lart ndihem e diskriminuar për shkak se jam 

e divorcuar, për shkak se kam një djalë me aftësi të kufizuara dhe jam në gjendje të rënduar 

ekonomike
2
, pasi jetoj me të ardhurat nga pagesa e invaliditetit të djalit”. 

Subjekti ankues, kërkon nga Komisioneri për Mbrojtjen nga Diskriminimi, konstatimin e 

diskriminimit. 

                                                           
1 Në vijim referuar me akronimin KMD ose si Komisioneri. 
2 Referuar Vërtetimit nr. 101/1, datë 17.11.2020 të lëshuar nga Njësia Bashkiake nr. 3, Tiranë, vërtetohet se shtetasi D.S trajtohet 

me pagesë të aftësisë ndryshe në masën 10845 lekë/muaj, me kujdestar znj. E.S me masën e përfitimit mujor 10845 lekë. 

II. Nga shqyrtimi paraprak i ankesës, u konstatua se:  

Ligji 10221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë, bazuar në një listë jo shteruese shkaqesh, duke përcaktuar se: 

“Ky ligj rregullon zbatimin dhe respektimin e parimit të barazisë dhe mosdiskriminimit në lidhje 

me racën, etninë, ngjyrën, gjuhën, shtetësinë, bindjet politike, fetare ose filozofike, gjendjen 

ekonomike, arsimore ose shoqërore, gjininë, identitetin gjinor, orientimin seksual, karakteristikat 

e seksit, jetesën me HIV/AIDS, shtatzëninë, përkatësinë prindërore, përgjegjësinë prindërore, 

moshën, gjendjen familjare ose martesore, gjendjen civile, vendbanimin, gjendjen shëndetësore, 

predispozicionet gjenetike, pamjen e jashtme, aftësinë e kufizuar, përkatësinë në një grup të 

veçantë, ose me çdo shkak tjetër.” 

Diskriminimi përkufizohet nga ligji 10221/2010 “Për Mbrojtjen nga Diskriminimi”, të ndryshuar, 

në nenin 3, pika 1, si: “‘Diskriminim” është çdo dallim, përjashtim, kufizim ose preferencë, 

bazuar në cilindo shkak të përmendur në nenin 1 të këtij ligji, që ka si qëllim ose pasojë pengesën 

ose bërjen të pamundur të ushtrimit në të njëjtën mënyrë me të tjerët të të drejtave e lirive 

themelore të njohura nga Kushtetuta e Republikës së Shqipërisë, aktet ndërkombëtare të 

ratifikuara nga Republika e Shqipërisë, si dhe nga ligjet në fuqi”.  

Mbrojtja nga diskriminimi, sipas nenit 7, të LMD-së, së ndryshuar, garantohet ndaj çdo veprimi 

apo mosveprim të autoriteteve publike ose personave fizikë a juridikë që marrin pjesë në jetën dhe 

sektorët publikë apo privatë, që krijojnë baza për mohimin e barazisë ndaj një personi apo grupi 

personash, ose që i ekspozon ata ndaj një trajtimi të padrejtë dhe jo të barabartë, kur ata ndodhen 

në rrethana të njëjta apo të ngjashme, në krahasim me persona të tjerë apo grupe personash. 

Mbështetur në detyrimet ligjore të parashikuara në nenin 3 të Kushtetutës të Republikës së 

Shqipërisë në të cilën shteti merr masa për mbrojtjen e dinjitetit të njeriut dhe respektimin e lirive 

dhe të drejtave të tij, nenit 14 të Konventës Evropiane të të Drejtave të Njeriut, ligjin 10221/2010 

“Për Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi 

synon respektimin me rigorozitet të parimit të barazisë përpara ligjit, barazi të shanseve dhe 

mundësive për të ushtruar të drejtat dhe liritë, si dhe zbatimin e efektshëm të politikave 

antidiskriminuese. 

Nga shqyrtimi paraprak i dokumentacionit të depozituar nga ankuesja pranë KMD-së dhe 

parashtrimeve të saj, Komisioneri konstaton se:   

- Lidhur me pretendimin për moskthimin e përgjigjes ndaj kërkesave të saj nga ana e 

Kryeministrit të Republikës së Shqipërisë.  

Subjekti ankues është shprehur se ka paraqitur disa kërkesa
3
 pranë Kryeministrit të Shqipërisë në 

të cilat ka kërkuar punësim dhe strehim, ndërkohë që ka depozituar pranë Komisionerit një 

                                                           
3 Referuar dëftesave për pranimin e objekteve postare datë: 09.02.2021, 20.07.2021, 22.03.2022 dhe 29.11.2022. 

kërkesë datë 22.07.2021, në të cilën ka shpjeguar situatën e përgjithshme të saj dhe në mes të 

tjerash ka kërkuar nga Kryeministri që t’i gjejë një vend pune dhe shtëpi.  

Ky pretendim i ankueses lidhet me refuzimin e Kryeministrit, për t’iu përgjigjur  zyrtarisht 

kërkesës së saj apo për ta njohur atë me arsyet e refuzimit. 

Komisioneri vëren se, mosveprimi institucional i Kryeministrit ka të bëjë me moszbatimin e 

shkeljen e dispozitave ligjore të ligjit 119/2014 “Për të Drejtën e Informimit”, të ndryshuar, dhe 

kjo kërkesë nuk bën pjesë në kompetencat dhe fushën e veprimit të Komisionerit për Mbrojtjen 

nga Diskriminimi, të përcaktuara në dispozitat e ligjit nr. 10221/2010 “Për Mbrojtjen nga 

Diskriminimi”, të ndryshuar.  

Komisioneri vlerëson se lidhur me pretendimin e ankueses, se Kryeministri nuk i është përgjigjur 

kërkesave të saj; autoriteti mbikëqyrës i pavarur për zbatimin e ligjit 119/2014 “Për të Drejtën e 

Informimit”, të ndryshuar, duke respektuar e garantuar të drejtat dhe liritë themelore të njeriut, 

është institucioni i Komisionerit për të Drejtën e Informimit dhe Mbrojtjen e të Dhënave 

Personale (KDIMDHP). 

Bazuar në nenin 24
4
, të këtij ligji, KDIMDHP, shqyrton kërkesat e personave, të cilët pretendojnë 

se u janë shkelur të drejtat e tyre të parashikuara në ligjin 119/2014 “Për të Drejtën e 

Informimit”, të ndryshuar. 

Bazuar në sa më sipër, Komisioneri vëren se, marrja në shqyrtim e pretendimit të shtetases E.S 

për moskthim përgjigje nga ana e Kryeministrit të Shqipërisë, nuk bën pjesë në kompetencat e 

KMD-së, e për pasojë nuk mund të pranohet dhe për rrjedhojë nuk mund t’i nënshtrohet 

procedurave të mëtejshme të parashikuara në ligj për shqyrtimin e saj
5
.   

Në nenin 33, pika 4/b, të Ligjit 10221/2010 “Për Mbrojtjen nga Diskriminimi”, të ndryshuar, 

përcaktohet se:“4. Ankesa nuk pranohet nëse: b) .............është e papajtueshme me dispozitat e 

këtij ligji...”. 

                                                           
4
 “Çdo person, kur çmon se i janë shkelur të drejtat e parashikuara nga ky ligj, ka të drejtë të ankohet në rrugë administrative 

pranë Komisionerit për të Drejtën e Informimit dhe Mbrojtjen e të Dhënave Personale, në përputhje me këtë ligj dhe Kodin e 

Procedurave Administrative. Ankimi administrativ pranë Komisionerit për të Drejtën e Informimit dhe Mbrojtjen e të Dhënave 

Personale bëhet brenda 30 ditëve pune nga dita kur: a) ankuesi ka marrë njoftim për refuzimin e informacionit; b) ka kaluar afati 

i parashikuar në këtë ligj për dhënien e informacionit. Me marrjen e ankesës, KDIMDHP ia kalon atë strukturës që merret me të 

drejtën e informimit, e cila, verifikon faktet dhe bazën ligjore të ankesës. Për këtë qëllim, ai mund t’u kërkojë ankuesit dhe 
autoritetit publik, kundër të cilit është bërë ankesa, të paraqesin parashtrime me shkrim, si dhe të informohet nga çdo person dhe 

burim tjetër. Kur e sheh të nevojshme, Komisioneri zhvillon një seancë dëgjimore publike me pjesëmarrjen e palëve. KDIMDHP 

merr vendim për ankesën brenda 15 ditëve pune nga dita kur është dorëzuar ankimi. Në qoftë se KDIMDHP nuk merr vendim 

përpara mbarimit të afatit të parashikuar në pikën 4, të këtij neni, ankuesit i lind e drejta për t’iu drejtuar gjykatës. Procedura 
administrative e parashikuar në këtë nen nuk cënon kompetencat e Avokatit të Popullit, lidhur me mbikëqyrjen dhe zbatimin e të 

drejtave civile, sipas ligjit nr. 8454, datë 04.02.1999, “Për Avokatin e Popullit”. 
5 Për analogji citojmë Vendimin nr. 231, datë 25.11.2021 të KMD-së, Vendimin nr. 256, datë 29.12.2021, të KMD-së, Vendimin 

nr. 167, datë 22.08.2022, të KMD-së. 

Në përfundim të shqyrtimit paraprak të ankesës, lidhur me sa sipërcituar, Komisioneri arrin në 

përfundimin se nuk përmbushen kriteret ligjore për pranimin e ankesës, të përcaktuara nga neni 

33, pika 4, shkronja “b”, të ligjit 10221/2010 “Për Mbrojtjen nga Diskriminimi”, të ndryshuar, 

dhe për rrjedhojë kërkimet e ankueses për të shqyrtuar sa më sipër, nuk pranohen. 

Për sa më sipër, subjekti ankues mund t’i drejtohet Komisionerit për të Drejtën e Informimit dhe 

Mbrojtjen e të Dhënave Personale, lidhur me pretendimin për cenimin e së drejtës së informimit.  

Lidhur me pretendimin e ankueses për diskriminim të saj nga ana e Kryeministrit të Shqipërisë, 

duke mos i ofruar mundësi për punësim dhe strehim. 

Lidhur me pretendimin se është diskriminuar nga Kryeministri, pasi nuk i ka ofruar mundësi 

punësimi dhe strehimi, ankuesja ka dërguar kopje të shkresës datë 22.07.2021, në të cilën ka 

përshkruar situatën e përgjithshme të gjendjes së saj familjare dhe në mes të tjerash ka kërkuar 

nga Kryeministri që t’i sigurohet punësim dhe strehim.  

Lidhur me pretendimet e mësipërme, Komisioneri vëren se ato janë të pabazuara ligjërisht, duke 

analizuar si më poshtë: 

Kushtetuta e Republikës së Shqipërisë, në Pjesën e Pestë, Këshilli i Ministrave, në nenin 102 të 

saj ka përcaktuar se:  

1. Kryeministri: 

a. përfaqëson Këshillin e Ministrave dhe kryeson mbledhjet e tij; 

b. koncepton dhe paraqet drejtimet kryesore të politikës së përgjithshme shtetërore 

dhe përgjigjet për to;  

c. siguron zbatimin e legjislacionit dhe të politikave të miratuara nga Këshilli i 

Ministrave;  

ç)  bashkërendon dhe kontrollon punën e anëtarëve të Këshillit të Ministrave dhe të 

institucioneve të tjera të administratës qendrore të shtetit;  

d. kryen detyra të tjera të parashikuara në Kushtetutë e në ligje. 

2. Kryeministri zgjidh mosmarrëveshjet ndërmjet ministrave. 

3. Kryeministri, në zbatim të kompetencave të tij, nxjerr urdhra. 

4. Ministri, brenda drejtimeve kryesore të politikës së përgjithshme shtetërore, drejton nën 

përgjegjësinë e tij veprimtarinë që ka në kompetencë. Ministri, në zbatim të kompetencave 

të tij, nxjerr urdhra dhe udhëzime. 

Roli i Kryeministrit në organizimin e Këshillit të Ministrave, parashikohet në nenin 2, të Kreut II, 

të ligjit nr. 9000, datë 30.01.2003 “Për organizimin dhe funksionimin e Këshillit të Ministrave”, 

në të cilin parashikohet se:  

Kryeministri: 

1. Kryeministri, përveç kompetencave të parashikuara në Kushtetutë dhe në ligje të veçanta, 

ushtron edhe këto kompetenca: 

a) përfaqëson dhe drejton Kryeministrinë; 

b) u kërkon ministrave përgjegjës shpjegime, relatime dhe verifikime administrative, për 

çështje të fushës që ata mbulojnë; 

c) pezullon zbatimin e akteve të ministrave, të drejtuesve të institucioneve qendrore, në 

varësi të tij ose të ministrave, me nismën e vet ose me kërkesë të subjekteve të 

interesuara, kur konstaton shkelje të Kushtetutës, të ligjeve, ose të akteve të Këshillit të 

Ministrave. 

2. Me miratimin e Këshillit të Ministrave, Kryeministri mund të marrë përsipër edhe detyra të 

tjera. 

Bazuar në sa më sipër, Komisioneri vëren se Kryeministri nuk ka kompetencë për të shqyrtuar 

kërkesat e shtetasve për punësim dhe strehim dhe për pasojë, Komisioneri vlerëson se pretendimi 

i ankueses se është diskriminuar nga Kryeministri, nuk legjitimohet lidhur me mossigurimin e 

strehimit dhe punësimit të saj, përsa kohë Kryeministri i Republikës së Shqipërisë nuk e gëzon një 

tagër të tillë.  

Në nenin 33, pika 4/b, të ligjit 10221/2010 “Për Mbrojtjen nga Diskriminimi”, të ndryshuar, 

përcaktohet se:“4. Ankesa nuk pranohet nëse: ................b)  është e papajtueshme me dispozitat e 

këtij ligji...”. 

Në përfundim të shqyrtimit paraprak të ankesës, lidhur me sa sipërcituar, Komisioneri arrin në 

përfundimin se nuk përmbushen kriteret ligjore për pranimin e ankesës, të përcaktuara nga neni 

33, pika 4, shkronja “b”, të LMD-së, dhe për rrjedhojë kërkimet e ankueses për të shqyrtuar sa më 

sipër, nuk pranohen. 

Lidhur me kërkesën për punësim të ankueses, Komisioneri rekomandon që bazuar në nenin 4/1 

dhe 13 të ligjit 15/2019 “Për nxitjen e punësimit”, znj.E.S duhet të regjistrohet si punëkërkuese 

në strukturën vendore që të përfitojë nga programet e punësimit. 

Gjithashtu, lidhur me kërkesën për strehim të ankueses, Komisioneri rekomandon që bazuar në 

nenin 14 të ligjit 22/2018 “Për strehimin social”, znj.E.S duhet të aplikojë në zyrën përkatëse të 

njësisë së vetëqeverisjes vendore të vendbanimit, që të përfitojë nga programet sociale të 

strehimit. 

PËR KËTO ARSYE: 

 

Mbështetur në nenin 21/1, nenin 32, pika 1/a, si dhe nenin 33, pikat 1, 4/b, të ligjit 10221/2010 

“Për Mbrojtjen nga Diskriminimi”, të ndryshuar,  

Komisioneri për Mbrojtjen nga Diskriminimi, 

V E N D O S I: 

 

1. Mospranimin e ankesës të paraqitur nga znj. E.S kundër Kryeministrit të Republikës së 

Shqipërisë, pasi nuk plotëson kriteret përkatëse të parashikuara nga ligji 10221/2010 “Për 

Mbrojtjen nga Diskriminimi”, i ndryshuar.  

 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 

 

                   

KOMISIONERI 
 
 
 Robert GAJDA 

